
De Mauerwolf

Mei Garte, der macht Ebbes her

Wenn bloß de Mauerwolf net wär

Der buddelt sich de ganze Daa

Durchs Beet, wo mol de Schnittlaach war

Die Gelleriewe sin malad

Dort hat er sich quer durchgegrab

Das dut mei Gärtnerglick schwer dämpfe

Also muss ich ne bekämpfe

Die Hiwwel werrn all abgetra

Vielleicht dut das ne jo verja

Dobei verausgab ich mich gut

De Mauerwolf lacht sich gabutt

Der Gedanke fallt net schwer

Dass dem sei Fiepe Lache wär

Egal, wieviel ich beseiticht han

Mojends sin die Hiwwel ufferstan

Also werd de Garte ganz

Mit Maulwurfschrecke voll geplanzt

Rund um die Uhr die dann vibriere

Die Rechnung geht mir an die Niere

De Enkel froot: Was wachst dann do

Was hascht dann du do groß gezo?

Ich erklär ihm mit Verdruss:

Raketesilos fer de Russ!

Die Mamme lacht un ringt no Luft

Mei gudie Laune is verpufft

Die Scheißdinger sin zu nix nütze

Ich brauche greeßere Geschütze

Lache ihr nur, ihr Riewediewe

Ich geh jetzt in die Offensive

Gesetzestreue do nix nützt

De Mauerwolf, der is geschützt

Dodro werd sich nimmie gesteert

Mei Ego, das is ramponiert

Jetzt is Schluss mit lächerlich

Es gebt nur äns: Der oder ich!

Wuhlmausfalle, Sprengstoff, Gas

Mauerwolf, mei Freund: das wars!

Kaum hott der Newwel sich gelichtet

Han noch e Hiwwel ich gesichtet

Dort owwedruff, es is e Graus

Guggt de Maulwurfsrüssel raus

Ich hecht behende durch de Garte

Bewaffnet mit meim große Spate

Bevor der´s schafft, schell abzutauche

Du ich de Spate schnell gebrauche

Es Erdreich hebt sich hoch galant

Jetzt is das Vieh in meiner Hand!

Mei Freund, sprech jetzt dei letscht Gebet

Du hottscht dich mem Falsche o geleet!

Mir allä geheert de Siech

Du wolltscht doch de totale Kriech!

Der leit in meiner Handfläch bloß

Un rümpft mit seiner Schnuffelnos

Sei schwarzes Fell, das glänzt so schä

Mein Gott, is das Vieh so klä

Mol ehrlich: Bei däre Greeß

Kammer doch wohl Kem sin bees

Ich betracht mer mei zerstörter Garde

Un werr erfüllt vun großer Gnade

Ich drick sei Grabschschaufel: Hand druff!

Unser Kriech heert hiermit uff

Die Sach, die is e bissje gang denäwe

Loss uns ab jetzt in Friede läwe

Der Kampf, der hott sich echt gelohnt

Mei Garte sieht aus wie de Mond

Voll Krater un komplett zerstört

Der Mauerwolf hott sich gewehrt

Die Fraa saat: Was bischt du fer e Idiot

Is das Vieh jetzt endlich doot?

Domit ichs Gesicht net ganz verleere du

Plärr ich serick: Was denkscht dann du?

Die Werklichkät is umgekehrt

Mei Freund is gänzlich unversehrt

Nimmand, weder Fraa noch Kin

Wäß, dass mir jetzt verbündet sin

Hinnerher wurd mer langsam klar

Wie strunzdumm ich die ganz Zeit war

Das Vieh un ich, das wäß ich heit

Mir kämpfe uff de gleiche Seit

Dickmaulrüssler, Engerlinge

Die dut mei Kolleesch verschlinge

Schnecke, Ämäze un Spinne all

Werrn vun dem in Schach gehall

Es hott, no dem die Sach war eskaliert

Gedauert, bis sich alles renaturiert

Bei Maulwurfshiwwel bin ich heit locker druff

Mei Freund lockert fer mich de Garte uff!

Heit gärtner ich nimmie allä

Mir mache se zwätt de Garte schä

Obwohl – grad wie ich das gesa:

Ich glab, der hat seit heit e Fraa




Fuchs un Wolf

Korz vor Neijohr, midde in de Nacht

Hat de Fuchs mem Wolf e Tour gemacht

Vorm Baurehof werrn die Schritte schneller

Ach wie gut riecht´s aus em Keller!

Fuchs, ich riech das ganz genau:

Die han im Herbscht geschlacht e Sau!

Derrfläsch, Blut- un Lewwerworscht in Därm

Ab in de Keller, awwer mach bloß kä Lärm!

Ich han zuerscht das gude Zeich geroch

Krawwel du mol vor durchs Kellerloch

Du guggscht no, ob die Luft is rein

Dann komm ich un die Worscht is mein!

De Fuchs denkt: Wenn ich mich net traue

Dann duut de Wolf mich widder haue

Ich bin vorsichtich vun Nadur

Mei liewer Isegrim, wart nur!

Er hupst durchs Kellerloch no unne

Schun sin die beschde Werschtcher hunne

De Wolf sieh das un es duut ne steere

Weil doch die Werschtcher ihm geheere!

Er queelt sich durchs Loch, saat zum Fuchs hinneno:

Mei liewer Borsch, du bisch gleich iwwel dro!

Der mennt bloß: Mach net so laut

Schun werrn mer alle zwä verhaut

Wenn de Bauer uns zwä im Keller heert

Kann´s sin, dass ne das gewaltich steert

No jeder Worschd un jedem Lewwerknopp

Springt de Fuchs raus aus em Kellerloch

De Wolf saat: Fuchs, heer uff zu stresse

Ich will in Ruh un Friede fresse

Was bische dann a so nervees

Dei Hie un Her, das macht mich bees

Wolf, stobb du weiter alles in dich rin

Ich will bloß gugge, ob mer sicher sin!

Im Wolf geht das gewaltich uff die Nerve

Der duut noom Fuchs e Saufuß werfe

Do falle um die Grumbeergawwele

Mit änem riesegroße Rappele

De Hund werd wach, weil er verschreckt

Bellt so laut, dass er alles weckt

De Bauer kommt, de Knecht is schneller

Jeder mem Knibbel in de Keller

De Fuchs is aus em Kellerloch gesprung

Dem war das mit änem Satz gelung

De Wolf ruft noch: Fuchs, nemm mich mit

Un is nauszus dann stegge blibb

Der is jetzt in de heegschde Not

Die schlaan zu zwett ne halwer doot

De Fuchs hoggt drauß un saat zum Wolf:

E bissje Schlauhät hätt geholf!

Du duuscht mit leerem Bauch durchs Loch kaum basse

Ach, was schneidschd du schä Grimasse!

Wenn ich vorhan, viel zu fresse

Muss ich äwe öfters messe!

Er leckt genüsslich sich die Poot

Während die zwä de Wolf schlaan doot

Is es Kellerloch fer dich zu schmal

Bische zu dick, lautet die Moral




Die Grumbeermäd

De schwarze Freidach neunezwanzich

Der Daa hat was Besonnres an sich

An dem Daa dun die Börse crashe

Die Wirtschaft dut sesammebreche

Die Banker hallens nimmie aus

Sterze sich aus em Fenschder naus

Ihr ganzes Kapital is fort

So wie de Haufe im Abort

De Schwarz-Karl is an dem Daa gebor

Das is net gelo, nä, das is wohr

Fer mich is das e schäner Daa

Weil de Karl mei Vadder war

Als kläner Bu hott der geheert

Dass sich Deitschland endlich wehrt

Sei Oba hott de Kriech verlor

De Adolf hat jetzt ganz viel vor

Kaum Äner war mäh arbeitslos

Die Wehrmacht war jetzt riesegroß

Es war dem Bu sei greeschder Traum:

Im Oschde brauch mer Läwensraum!

Zu was das gefehrt hat, wäß mer heit

Un zeicht mem Finger uff die Leit

Schande iwwer die un Schmach

Allegar han mit gemach!

Mit fuffzeh war de Kriech dann aus

Fer de Karl war das e Graus

Alles, was bis dorthie schä

War uff ämol schlecht gewä

Die wo grad noch ware Helde

Hodde jetzt nix mäh se melde

Er war selbschd fascht noch e Kinn

Un durft uff nix mäh stolz dann sin

Richtich kommt ihm das net vor

Doch mer hott de Kriech verlor

Die Junge heit, die däte saan:

Jetzt misst mer doch mol Burnout han!

Das hat mer sellemols noch net gekennt

Mer wusst: Es bringt nix, wenn mer flennt

Nur äns war sicher in denne Zeite:

Es Läwe, das muss gehe weiter!

Sie ware Baure uffem Land

Das war noch nie e schlechter Stand

All ware se vom Kriesch gehält

Mer hott net viel un doch gedält

In de Sticker um die Schanz

Hott mer Grumbeer ogepflanzt

Mer hott zwar schun e Setzmaschin

Wo die Knoll hockt in de Borm enin

De Reschd war net ganz so entspannt

Gehäckelt wor is noch vun Hand

Es Unkraut han se misse jäte

Dass die Grumbeer wachse däte

Beim Häufele hat mer misse wisse

Dass die Reihe grad sin misse

Wenn mer sich geb hot ganz viel Mieh

Hat alles dann schä ausgesieh

Hott´s viel geränt, hott mer gemennt

Dass es Unkraut um die Wette rennt

Deshalb häckelt Fraa un Mann

De ganze Daa, so gut mer kann

Weil mer sich gut mem Dorf versteht

Helfen a die Grumbeermäd

Mem Fahrrad dun die o dann brause

Vum Nachbarort, vun Hitschehause

Die hodde sich mit abgemieht

Un dodevor dann Grumbeer kriet

Es war noom Kriesch in de schlecht Zeit

Beneidet han uns alle Leit

Dass mer so viel Helfer hodde

Wo geworschdelt han im Bodde

Käner hott do rum gegammelt

Han Grumbeerkäwwer ingesammelt

Schun im Kriech in de HJ

Han die gesammelt all Gebot:

„Sei ein Kämpfer, sei kein Schläfer

Acht auf den Kartoffelkäfer!“

Iwwer viele Johre dann

Sin so Freundschafte entstann

Mer is die Reih entlang gewatschelt

Hott gelacht un hott gebatschelt

An Gesellichkät hott´s nie gefehlt

In Schwarze ihrem Grumbeerfeld

Die Grumbeer hat se all ernährt

Die Mäd, die han dozu geheert

Ämol war die Motivation recht klein

De Karl saat: Mir fahre an de Rhein

Fer die Luscht widder zu hebe

Werd gewannert in de Rebe

Wie die vum Wannere warn malad

Hat er se zum Esse ingelad

Es Mahl, das is dann schnell gewählt

Bei de Bedienung werd bestellt

Es werd gegiggelt un gelacht

So dass die sich Gedanke macht:

Ihr Damen seht so jung noch aus

Führt euch heut der Papi aus?

Die Mäd, wie die dann groß wor sin

Han dann kriet ihr eichne Kin

Un die warn spät noch rumgefächt

Die Oma hat se hämgeschächt

Wie meer kläne Kinner ware

Ware mer uns schun im Klare:

Gebt´s was zu feiere, muss mer wisse

Dass die Mäd debei sin misse!

Familiefeschde ware toll

Do war bei uns die Kich stets voll

Undenkbar, dass äns fehle dät

Vun denne ganze Grumbeermäd!

Han all gekocht un all gelacht

Un han alles schä gemacht

Han in de gut Stubb getafelt

Un gegiggelt un geschwafelt

Owends, wie mir Kinn han misse nuff

Warn die immer noch gut druff

Dass die immer noch do wäre

Han meer im Bett noch kenne heere

Die Zeit vergeht un Johr um Johr

Sin die Mäd all älder wor

De Vadder is schun längscht gestorb

Un die Grumbeermäd sin fort

Mer hofft noch in Erinnerunge

Die Zeite däte widder kumme

Es war e schänie langie Zeit

Voll Batschele un Gemeinsamkeit

Im Stick muss Känner mäh rumlafe

Die Grumbeere duun meer heit kafe

Ich bin jetzt schun e alder Sack

Un stolz mit meiner Grumbeerhack

Wenn ich im Enkel dann erklär

Wie schä es Häckele doch wär

Die Hack, die hott schun viel erläbt

Mit unsre ganze Grumbeermäd




Die Kneip

In de Kneip zu später Stunde:

Immer lauter werd die Runde

Die Aue werre glasich rund

Un Jeder dut sei Mänung kund

De letschde, wo noch plärre kann

Halt sich fer de beschde Mann

Die Annere han uffgebb schun

Er hat die Diskussion gewunn

Un wenn´s ihm morjends is noch schlecht

Äns is klar: Nur er hott Recht!

Mit diesem Wisse zieht er los

Sei Selbstvertraue, das is groß

Ich bin der, wo es mänschd vertrat

Warum bin ich bloß so malad?

Han geschder schä die Mess gehall

Im Geldbeidel es Geld is all

Was soll´s, das war die Sach doch wert

Egal, ob sich die Fraa beschwert:

Du haschs mol widder iwwertrebb

Du bisch e vollgesoffner Depp!

Er saat: Du bischd doch de Grund

Machscht mich jedes Mol nur rund

Weil ich so unnerm Schlabbe steh

Bleibt nix, wie in die Kneip se geh

Dei Herrschaft is mir net geheuer

In de Kneip fühl ich mich freier

Un es letschd, vun dem ich träm

Is vum Drache, wo hockt dehäm

Mei Fraa is e ganz schlimmer Deiwel

In de Wertschaft han ich kä Zweifel

Bei meine Saufkumpane geht´s mir gut

Wenn ich an dehäm denk, krie ich Wut

Soll ich mich meine Probleme stelle?

Ach was, ich du e Rund bestelle!

Un wenn mir die Kumpane stinke

Du ich die allä dann trinke

So werd die Hürde immer greeßer

De Balawer, der werd immer beeser

Der

